
GOUVÈNÈ CUOMO ANONSE LAPOLIS ETA A AP FÈ KONTWÒL SIKILASYON 

PANDAN WIKENN JOUNEN FÈT KOLON AN  
  

Manm Patwouy yo pral Konsantre sou Otomobilis k ap Kondi ak Twòp Vitès ak 
nan Kapasite Redui yo nan Rejyon North Country, New York Santral, Catskills ak 

Rejyon Kapital la  
  
Jodi a, Gouvènè Andrew M. Cuomo te anonse ke Lapolis Eta New York yo pral 
deplwaye efò espesyal pou kontwòl sikilasyon pandan Wikenn Jounen Fèt Kolon an 
(Columbus Day Weekend) pou pran mezi kontravansyon kont otomobilis k ap kondi ak 
twòp vitès ak nan kapasite redui yo. Kanpay Jounen Fèt Kolon an ap kòmanse 
Vandredi 11 Oktòb epi l ap kontinye rive Lendi 14 Oktòb. Manm patwouy yo prevwa 
volim sikilasyon an ap ogmante pandan wikenn sa a akoz se yon wikenn ferye a ak 
touris sezon otòn lan, sa k ap poze plis risk sou wout nou yo. Detachman kontwòl 
sikilasyon sa a pral fèt nan North Country (Twoup B), New York Santral (Twoup D), 
Catskills (Twoup F), ak Rejyon Kapital (Twoup G). Se Komite Sekirite Woutyè 
Gouvènè a (Governor's Traffic Safety Committee, GTSC) k ap finanse detachman 
espesyal sa a pou kontwòl sikilasyon an.  
  
"Nou ka evite sibi konsekans trajik ki konn rive akoz moun k ap kondi nan kapasite 
redui yo si nou tout pran desizyon entèlijan", Gouvènè Cuomo te deklare. "Nou p ap 
tolere eksè vitès ak kondi san pridans pou yon rezon byen senp: li ilegal epi li mete tout 
moun arisk. Pandan Lapolis Eta a ap ogmante efò aplikasyon lalwa yo pandan wikenn 
sa a, m ap ankouraje tout Nouyòkè pou yo pran plis prekosyon epi kondi avèk pridans."  
  
Komisè Keith M. Corlett te deklare, "Yon tyè nan tout kolizyon mòtèl yo rive akoz 
eksè vitès. Pandan kanpay sa a, manm patwouy nou yo pral konsantre yo sou 
aplikasyon lwa sou vitès yo ansanm ak moun k ap kondi nan kapasite redui oswa ki 
distrè. Nou pral jwe wòl pa nou pou n pwoteje wout nou yo. Pandan otomobilis yo ap 
vwayaje toupatou nan eta a pou y al wè fanmi ak zanmi yo pou wikenn ferye sa a, n ap 
ankouraje yo pou yo jwe wòl pa yo tou lè yo respekte limit vitès yo poste yo, lè yo rete 
an alèt epi chwazi yon chofè ki pa ni bwè ni pran dwòg pou kondi yo si yo t ap bwè. 
Ansanm, nou ka anpeche trajedi initil sa yo ki konn rive akoz moun kondi nan kapasite 
redui ak nan fason danjre".  
  
Komisè Depatman Veyikil a Motè a (Department of Motor Vehicles, DMV) ak 
Prezidan Komite Sekirite Woutyè Gouvènè a, Mark J. F. Schroeder, te deklare, 
"Pifò kolizyon pa aksidan. Eksè vitès ak kondi pandan w nan kapasite redui oswa distrè 
se kèk pami bagay ki pi danjre ou ta ka fè lè w dèyè volan, epi yo tout evitab. Pa vin 
tounen yon estatistik—fè plan pou w rantre lakay ou san danje, swiv limit vitès yo poste 
yo, depoze telefòn ou, epi rann wikenn ferye sa a memorab pou bòn rezon".  
  



 

 

Otomobilis k ap vwayaje pandan wikenn sa a yo ka atann yo a yon seri baraj woutye 
ak pwen sekirite ak plis patwouy sou kondi nan kapasite redui (Driving under the 
influence, DWI). Fòs Lapolis yo pral chèche tou otomobilis ki ap itilize telefòn yo 
ansanm ak lòt aparèy elektwonik yo pandan yo dèyè volan. Chofè yo dwe sonje tou 
pou yo chanje liy lè veyikil ijans ak veyikil sekou yo kanpe arebò wout yo.  
  
Manm Patwouy yo pral itilize ni machin polis eta ki make ni sa ki kache idantite machin 
kontwòl sikilasyon yo (Concealed Identity Traffic Enforcement, CITE) nan kad 
operasyon an pou yo ka idantifye chofè k ap itilize aparèy pòtab pandan y ap kondi yo 
pi fasil. Machin CITE yo pèmèt polisye eta yo pi byen obsève kontravansyon yo lè 
moun ap kondi. Machin sa yo melanje avèk machin ki nan lari a chak jou yo men yo vin 
menm jan ak machin ijans yo yon fwa limyè ijans lan aktive.  
  
Lapolis Eta a ap raple tout otomobilis yo pou yo rete an tout sekirite, pa bwè epi kondi, 
pa rete nan telefòn ou pandan w ap kondi, kondi nan limit vitès la, epi tache senti 
sekirite pou tout moun ki nan machin nan yo. Objektif prensipal la se pou dekouraje 
konpòtman moun k ap kondi nan fason danjre yo epi ogmante sansibilizasyon sou 
enpòtans sekirite woutyè.  

